Avgerð frá Skatta- og avgjaldskærunevndini frá 26.03.2008

Mál nr.: 07-02-23-26 

Lóg: Skattalógin § 25, § 31 

Frásigan av inntøku

Samandráttur:

Skatta- og avgjaldskærunevndin broytti avgerð hjá Kommunalari Skattakærunevnd og staðfesti harvið avgerð hjá Taks at hækka skattskyldugu inntøkuna hjá A við kr. 25.000. Avgerðin varð grundað við, at heimild er ikki at draga frá gávu til felagsskap í skattskyldugu inntøkuni, og talan var ikki um eina frásigan av inntøku, sum kundi metast at lúka treytirnar fyri at vera skattafrí.

Upplýst er, at Taks hækkaði skattskyldugu inntøkuna hjá A við kr. 25.000. Hetta var í samband við útgávu hansara av bók um felag.

Hendan avgerð varð kærd til Kommunala Skattakærunevnd, sum gav A viðhald. Taks kærdi avgerðina hjá Kommunalu Skattakærunevndini til Skatta- og avgjaldskærunevndina.

Kommunala Skattakærunevndin metti ikki hetta sum gávu til vælgerandi endamál, men at A hevur gjørt hetta megnar arbeiðið fyri felagið, og at hann ikki visti betur, enn at hann kundi bera seg at á henda hátt, har hann persónliga stóð við øllum útreiðslunum og síðani seldi bókina fyri felagið.

Felagið megnaði ikki sjálvt at fara undir hesa uppgávu. Váðin var ov stórur, men tá A lov​aði at taka sær av hallinum av hesi útgávu, tók felagið við gleði undir við avgerðini hjá A at gera á henda hátt. At avtala er gjørd við nevndina í felagnum frammanundan, tekur nevndin sum eina tilsøgn um, at avlopið skuldi fara til felagið, hóast hetta ikki er nevnt í tekstinum í bókini.

Taks vísir á, at gáva til vælgerandi endamál kann ikki dragast frá í roknskapinum av tí, at hetta ikki kann roknast sum ein rakstrarútreiðsla, sum er farin til at vinna inntøkuna, tryggja hana og halda henni við, jbr. § 31 í skattalógini.

Sambært fyriliggjandi upplýsingum hevur eingin greið avtala ella greið frásigan av inn​tøkuni/avlopinum verið gjørd, áðrenn bókin varð útgivin. Sambært skrivinum frá felagnum vóru partar av nevndini vitandi um, at felagið fór at fáa gávu, sum kom frá sølu av bókini.

Taks metir ikki, at hetta kann roknast sum ein verulig frásigan av avlopinum av bóka​út​gávuni, men verður hetta roknað sum vanlig peningagáva, sum ikki kann dragast frá í skattskyldugu inntøkuni.

V-tal er upprættað, og meirvirðisgjald er avroknað í persónliga navninum hjá A, og tí er mett, at hann sjálvur hevur havt ræði á peninginum, og verður avlop av roknskapinum roknað sum vanlig skattskyldug inntøka hjá honum.

Avgerðin hjá Skatta- og avgjaldskærunevndini.

Vísandi til § 25 í skattalógini verður sum skattskyldug inntøka roknað alt tað, sum hin skattskyldugi í inntøkuárinum hevur lagt inn í peningi ella peningsvirði.

Útgangsstøðið er, at inntøka skal roknast til skattskyldugu inntøkuna, tá viðkomandi hevur vunnið rættin til hana. Er rætturin til inntøku fyrst vunnin, hevur eftirfylgjandi frásigan av inntøkuni vanliga ikki nakran skattligan týdning. Men um frásiganin er søgd, áðrenn tann endaligi rætturin er vunnin, verður vanliga eingin skattaálíkning. Skattaálíkning verður tó, um móttakarin í samband við frásiganina tekur avgerð um, hvussu inntøkan skal nýtast.

Treytin fyri skattafrítøku er, at frásiganin verður søgd til tann, sum skuldi havt goldið sam​sýningina. T.d. verður ein sjónleikari ikki settur í skatt, sum uttan samsýning leikar fyri einum vælgerandi endamáli; meðan hinvegin skattaálíkning verður, um sjónleikarin leikar “fyri einki” ímóti, at tað verður goldin ein upphædd til eitt endamál, sum sjónleikarin peikar á.

Samanumtikið ber til at siga, at tað ber til at frásiga sær eina inntøku, um hetta er gjørt, áðrenn viðkomandi hevur vunnið sær rættin til inntøkuna, og um viðkomandi ikki ræður yvir, hvat inntøkan skal fara til.

Í hesum føri verður mett, at treytin fyri skattafrítøku er ikki lokin. Út frá upplýsingunum í málinum ber ikki til at síggja, at A skal hava frásagt sær inntøkuna, áðrenn hann hevur vunnið rættin til hana.

Sambært § 31 í skattalógini kunnu frá skattskyldugu inntøkuni dragast frá útreiðslur, sum í

árinum ganga til at vinna inntøkurnar, tryggja tær og halda teimum við.

Gáva til felag kann ikki metast sum rakstrarkostnaður, og serstøk heimild er ikki í skatta​lógini til at draga frá slíkar gávur. Kærarin kann tí ikki draga frá hesa útreiðslu í rokn​skapi​num fyri bókina.

Skatta- og avgjaldskærunevndin avgjørdi at broyta avgerðina hjá Kommunalu Skatta​kærunevndini og staðfesta avgerðina hjá Taks at hækka skattskyldugu inn​tøkuna hjá A við kr. 25.000. Avgerðin verður grundað við, at heimild er ikki at draga frá gávuna til felagsskapin í skattskyldugu inntøkuni, og talan er ikki um eina frá​sigan av inntøku, sum kann metast at lúka treytirnar fyri at vera skattafrí.
